Заданні для практычных заняткаў для студэнтаў 1 курса ФПА па тэме: “Знакі прыпынку ў складаных сказах з рознымі відамі сувязі”.

Практыкаванне 1. Прачытайце тэкст. Выпішыце складаныя сказы з рознымі відамі сувязі. Намалюйце іх схемы. 
Сонца ўжо было далёка ад таго месца, дзе вынырала ўранні; яно вісела, усё прамяністае, без кропелькі чырвані, над бярозавым гаем, што ажно сінеў па той бок калгаснага поля, якое горбілася ля самай вёскі і паступова распасціралася за бальшаком, адкрываючы далягляд. У лесе яшчэ адчувалася ранішняя прахалода, зрэдку, калі чапляўся за куст, пырскала па твары раса, але і раса, і прахалода былі ўжо як падагрэтыя – на зямлю паступова асядала духата, якая запаўняла сабою, дзе толькі можна, пустату. Нават дыхаць цяжка станавілася. У лесе пахла растопленай смалой. І ўсё жывое хавалася ў цень. Адны нястомныя жаваранкі, якія то раптоўна падалі з вышыні, то зноў узляталі над полем угору, звінелі ў пабялелым, быццам выцвілым, небе, і іх чуваць было нават тады, калі дарога зварочвала ў самы лес, ды весела, як на пажары, ціўкалі на бярозах, што раслі паабапал дарогі, вераб’і.
На высушаных сонцам лясных палянах ужо ва-ўсю цвіў жоўты святаяннік, а на папарах, што былі на ўзлесках, адразу за межавымі канавамі, калыхаліся мяккія мяцёлкі палявога хвашчу, падобныя на маладыя лістоўніцы; побач з даўганогімі сухавейкамі, якія нядаўна распусціліся ля дарог, адцвітаў залацісты расходнік; на званках зарніц, што не хацелі расчыняць свае чырвоныя зеўранкі, гулі басістыя чмялі, апяразаныя чырвонымі і жоўтымі паясамі; быў якраз той час, калі цвілі амаль усе лугавыя і палявыя краскі і калі, нягледзячы на сухмень, трава стаяла яшчэ мяккая і зялёная, затое на пясчаных пагорках, паміж вёскамі, скрозь шаптала пасмяглае і пустое жыта. (Чыгр.)

Практыкаванне 2. Спішыце сказы, пастаўце прапушчаныя знакі прыпынку, растлумачце іх пастаноўку.
1. Пад вечар дзіўна выглядалі хвоі і елкі з паўднёвага боку яны былі цёмна-зялёныя бо сонца зняло іней а з паўночнага – сівавата-белыя, халодныя, змрочныя, з абвіслым галлём ад цяжкага ледзянога срэбра (З.Б.). 2. Недзе паверсе хадзіў вецер але на дарозе, унізе, было ціха толькі аднойчы калі справа зашарэла поле вецер шырока ўварваўся на дарогу, стаў мокра біць у твар (І.М.). 3. Каля плота пакалыхваўся дзікі кмен разросся, выпусціў сваё шырокае лісце лопух густымі купкамі ўзялася расці піжма, глухая канапелька і пакалыхваў шара-празрыстымі, пухкімі, а дзе палыселымі ўжо, чубатымі макаўкамі дзьмухавец і пры беразе хвойніку жоўта-яснымі махрыстымі кветачкамі зацвіў валаснік і зазвінеў ад пчол нізкі ліловы чабор (Адамч.). 4. Часта сніцца што ў яе зноў хворае сэрца што яна зноў задыхаецца і яна прачынаецца ў халодным поце і слухае сваё сэрца (Шам.). 5. Набрынялі на дрэвах пупышкі зялёным туманам задыміўся лес запахла грыбамі расталі цёплыя дымчатыя аблокі на чыстым небе запарыла зямля змоўклі ручаі і высахлі курганы (Хомч.). 


Практыкаванне 3. Выпішыце тыя складаныя сказы з рознымі відамі сувязі, у якіх на месцы пропуску неабходна паставіць адпаведны знак прыпынку.
1.  Палёт бусла быў размераны, паважны, а пад яго крыламі распасціраўся той таямнічы, нязведаны, дзівосны свет пушчы, пра які казаў бацька_ і які як мага хутчэй хацелася адкрыць хлопчыку.
1.  Яна паглядзела з ледзь прыкметнай усмешкай_ і ў чыстых, як вада ў лясных азёрах, яе вачах, што здаваліся цёмнымі ад густых веек, успыхнулі знаёмыя гарэзныя агеньчыкі.
1.  I праўду кажуць_ хочаш даведацца, што робіцца ў тваёй вёсцы, — пайдзі распытай у суседняй.
1.  Халоднай снежнаю зімою, калі ад завірух не відно, дзе канчаецца зямля і пачынаецца неба, цёпла думалася пра зялёнае лета_ мокрай, прастуджанай восенню, выхаджанай і вытаптанай наскрозь дажджлівымі вятрамі, хораша марылася пра сонечную вясну.
1.  Ля саду пабыў бы, а то залезе ліхадзей які_ усё голле патрушчыць.
1.  Я захапіўся работай: з такой стараннасцю занатоўваў усё, што бачыў_ перад сабою, так выпісваў кожную бярозку, кожную галінку на ёй, што не прыкмеціў, як мінуў дзень.
1.  Быў май, была цёплая сонечная вясна_ і сябры вырашылі ў суботу выехаць на прыроду.
1.  Дыхнула свежасцю — і лёгка стала_ пачуўся лесу пошум, плёскат рэк.

